ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ ՕՐԵՆՔՈՒՄ ՎԵՐԱԲԱՇԽՈԻՄ, ՓՈՓՈԽՈՒԹՅՈՒՆՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 28-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԵՎ ԱՌՈՂՋԱՊԱՀՈՒԹՅԱՆ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Ընթացիկ իրավիճակը և իրավական ակտի ընդունման անհրաժեշտությունը. 
[bookmark: _Hlk164792927]«Հայաստանի Հանրապետության 2025 թվականի պետական բյուջեի մասին օրենքում վերաբաշխում, փոփոխություններ և Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի (այսուհետ` Նախագիծ) անհրաժեշտությունը պայմանավորված է անհրաժեշտ դեղերի ապահովմամբ, ինչպես նաև 0-9 տարեկան պացիենտների արյան մեջ գլյուկոզայի շարունակական մոնիթորինգի համակարգերի ապահովմամբ և սպասարկման ծրագրի ձեռքբերմամբ: 
1. ՀՀ առողջապահության նախարարության կողմից, արյան մեջ գլյուկոզայի շարունակական մոնիթորինգի համակարգերի և սպասարկման ծրագրի ձեռքբերման նպատակով, «Գնումների մասին» ՀՀ օրենքի 15-րդ հոդվածի 6-րդ մասի պահանջներին համապատասխան հայտարարվել է ՀՀ ԱՆ ԵՄԾՁԲ-2025/12 ծածկագրով գնման ընթացակարգ, արդյունքում 2025 թվականի մայիսի 23-ին կնքվել է պայմանագիր 2025-2027թթ. կարիքների համար: 0-18 տարեկան ինսուլինոկախյալ երեխաներն անհրաժեշտություն ունեն օրական 5-6 անգամ չափել արյան մեջ գլյուկոզայի մակարդակը, որն իրականացնում են թեստ երիզների միջոցով: Թեստ երիզների կիրառումն իջեցնում է կյանքի որակը և մանկահասակ երեխաները շատ հաճախ հրաժարվում են չափելուց և ինսուլին դեղի ներարկումներից, որն էլ նպաստում է ինսուլին դեղի սխալ դոզավորման և առողջական բարդությունների առաջացման: 
[bookmark: _Hlk176954026]Պայմանագրի շրջանակներում 0-18 տարեկան երեխաներին կտրամադրվեն նորագույն արյան մեջ գլյուկոզայի շարունակական մոնիթորինգի համակարգեր, որոնք հնարավորություն են տալիս կանխատեսել հիպոգլիկեմիկ և հիպերգլիկեմիկ շոկերը և կանխել հասունացող բարդությունները, ճշգրտորոն որոշել ինսուլին դեղի դեղաչափը: Համակարգերն ունեն գլյուկոզայի չափման տվյալների թվային սարքերին փոխանցելու` (հաղորդիչը գլյուկոզայի տվյալները ուղարկում է բջջայինի հավելվածին) հեռահար դիտման միաժամանակ առնվազն 5 հետևողի կողմից (ծնող, բժիշկ, ուսուցիչ, դաստիարակ) և սահմանային վիճակների դեպքում ազդանշանային համակարգի միջոցով զգուշացնելու կարողություններ: Այս սենսորների կիրառումը մանկապարտեզ և դպրոց հաճախող երեխաների շրջանում շատ կարևոր է, քանի որ ծնողը և բժիշկը, գտնվելով հեռավորության վրա, մշտապես ունենում է երեխայի արյան մեջ գլյուկոզայի հստակ ցուցանիշները և իրականացնում են հեռավար դիաբետի վերահսկում: Հաշվի առնելով ՀՀ պետական բյուջեի հնարավորությունները, նախատեսվում է ծրագրի ներդրումը կազմակերպել փուլային, մասնավորապես, առաջարկվում է ծրագիրը մեկնարկել 0-9 տարեկան 244 պացիենտների համար, որի գումարը կկազմի 181,9 մլն ՀՀ դրամ:
ՀՀ 2025թ. պետական բյուջեի «Առողջապահություն» բաժնի շրջանակներում արյան մեջ գլյուկոզայի մակարդակը չափելու համար նախատեսված թեստ երիզները ձեռք են բերվել 0-18 տարեկան պացիենտների համար, որոնց թիվը կազմում շուրջ 1100, իսկ Նախագծով առաջարկվում է ապահովել փուլային կարգով, առավել խոցային խմբերին` 0-9 տարեկան պացիենտներին, որոնց թիվը կազմում է շուրջ 244: Արյան մեջ գլյուկոզայի մակարդակը չափելու համար նախատեսված թեստ երիզները 0-9 տարեկան պացիենտների տրամադրվելու են ամսական 100 հատ ներկայիս 200 հատի փոխարեն, որի ընդհանուր տարեկան  գումարը  կազմում է 10,1 մլն ՀՀ դրամ, իսկ 10-18 տարեկան պացիենտներին` ամսական 200 հատ, քանի որ դեռևս նրանց չի տրամադրվելու արյան մեջ գլյուկոզայի շարունակական մոնիթորինգի նորագույն համակարգեր:
2. ՀՀ առողջապահության նախարարության կողմից էպիլեպսիա հիվանդություն ունեցող պացիենտներին, այդ թվում երեխաներին 2024 թվականին տրամադրվել է թվով 3 տեսակի դասական ուղեցույցներում ընդգրկված դեղեր: 2025 թվականին մինչև 18 տարեկան երեխաներին տրամադրվում է 8 տեսակի հակացնցումային, նոր սերնդի և միջազգային ուղեցույցներում ընդգրկված դեղեր: 2025 թվականին կախված տրամադրվող դեղերի անվանացանկի (Վիգաբատրին 500մգ,  Էթոսուքսիմիդ 250մգ) ընդլայնմամբ արձանագրվել է շահառուների դիմելիության բարձրացում: 
3. Ցրված սկլերոզ հիվանդություն 
 ՀՀ-ում առաջին անգամ այս ախտորոշմամբ պացիենտները ստանում են նորագույն, թանկարժեք դեղեր: ՀՀ առողջապահության նախարարության կողմից ձեռք են բերվել 4 անվանում դեղեր (Օկրելիզումաբ, Ինտերֆերոն Բետա 1a, Դիմեթիլֆումարատ, Գլատիրամեր Ացետատ) նախատեսված հիվանդության տարբեր փուլերի համար: Ներկա պահին բուժման ընթացքում են գտնվում շուրջ 446 պացիենտ, որից 126 Օկրելիզումաբ ստացող պացիենտներն են, իսկ 320-ը` վերը նշված մյուս 3 դեղեր ստացող պացիենտներ են, այդ թվում 12-ից մինչև 55 տարեկան:  2024 թվականի հունվարին «Ցրված սկլերոզ» հիվանդություն ունեցող պացիենտների թիվը կազմել է 75, իսկ 2024 թվականի դեկտեմբերին բժշկական կենտրոն դիմող փաստացի թիվը կազմել է շուրջ 310: Դեղերի փաստացի ձեռքբերումն իրականացվել է` ըստ պացիենտների թվի աճի: 
Ինտերֆերոն Բետա 1a դեղի մասով ՀՀ ԱՆ ԷԱՃԱՊՁԲ-25/13/1-1 պայմանագրի շրջանակում նախատեսվում է նաև 10% չափով ավելացում, մասնավորապես նախատեսվում է մեկ անձից գնում` հիմք ընդունելով «Գնումների մասին» ՀՀ օրենքի 23-րդ հոդվածի 1-ին մասի 3-րդ կետը:
4. Շաքարային դիաբետ
Ելնելով մինչև 18 տարեկան երեխաների առողջական վիճակից և օրգանիզմի առանձնահատկություններից հակաշոկային «Գլյուկագոն 1 մգ» դեղը բացի տնային պայմաններում կիրառելու կարիքից, կարող է կարիք առաջանալ կիրառվել նաև մանկապարտեզներում և դպրոցներում` առաջին օգնություն ցուցաբերելու նպատակով: Ելնելով դրանից մինչև 18 տարեկան երեխաների բժշկական օգնությունը պատշաճ և ժամանակին կազմակերպելու նպատակով 2025 թվականին դեղի քանակներն ավելացվել են` 845 հատի փոխարեն 1200 հատ: Շահառուների թիվը` 947:
«Դիազօքսիդ 50 մգ/մլ» դեղը` նախատեսված հիպերինսուլինիզմով, հիպերինսուլինեմիկ հիպոգլիկեմայով երեխաների համար: Այս դեղը կենսական կարևորություն ունի երեխաների համար: Դեղի տրամադրման արդյունքում կկանխարգելվի անդարձելի փոփոխությունների առաջացման ռիսկը, դրանով իսկ երեխաների մոտ հաշմանդամության զարգացումը, միաժամանակ կնվազեն վերականգնողական բուժման ծախսերը:
5. Առաջնային իմունոդեֆիցիտ, Կավասակիի հիվանդություն, Նյարդաբանական խնդիրներով պայմանավորված համախտանիշեր Շահառուների թիվը` 2025թ. կազմում է շուրջ 14 երեխա, այս հիվանդությունների և համախտանիշների  դեպքում օգտագործվում են մարդկային իմունոգլոբուլիններ, որոնք պացիենտներին հնարավորություն են տալիս վարել գրեթե առողջ մարդու կենսակերպ։ Ավելի ծանր կոմբինացված իմունոդեֆիցիտների դեպքում մարդկային իմունոգլոբուլինի կիրառումը հնարավորություն է ստեղծում կազմակերպել ոսկրածուծի փոխպատվաստում։ 
6. Հոգեկան հիվանդություններ 
ՀՀ առողջապահության նախարարության կողմից տրամադրվում է դասական ուղեցույցներում ընդգրկված դեղեր, 2024-2025թթ. ձեռք բերվող դեղերի անվանացանկը համալրվել է վերջին սերնդի հոգեմետ դեղերով: 2025թ. կարիք է առաջացել 1 անվանում դեղի (արիպիպրազոլ 10մգ) քանակներն ավելացնել 100 տոկոսով դեղապահովում իրականացնելու նպատակով: 
2. Ակնկալվող արդյունքը․
Առաջարկվող Նախագծով նախատեսվում է առողջապահության նախարարության կողմից կենտրոնացված կարգով ձեռք բերված որոշ հիվանդությունների համար անհրաժեշտ դեղերի տրամադրման անընդհատության ապահովում: 
3. Իրավական ակտի նախագիծը մշակող պատասխանատու մարմինը.
Նախագիծը մշակվել է Հայաստանի Հանրապետության առողջապահության նախարարության ֆինանսատնտեսագիտական վարչության աշխատակիցների կողմից։
4.  Պետական բյուջեի եկամուտներում և ծախսերում սպասվելիք փոփոխությունների մասին. 
	Նախագծի ընդունման արդյունքում նախատեսվում է ՀՀ պետական բյուջեի ՀՀ կառավարության պահուսատային ֆոնդից հատկացնել 729,4 մլն ՀՀ դրամ:
5.  ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
Նախագծի մշակման համար կիրառված իրավական ակտերն են` «Հայաստանի Հանրապետության կառավարության 2024 թվականի դեկտեմբերի 27-ի «Հայաստանի Հանրապետության 2025 թվականի պետական բյուջեի կատարումն ապահովող միջոցառումների մասին» N 2060-Ն որոշումը:
6.  Կապը  ռազմավարական փաստաթղթերի հետ. Հայաստանի վերափոխման ռազմավարություն 2050, կառավարության 2021-2026թթ ծրագիր, ոլորտային և /կամ այլ ռազմավարություններ.
Ներկայացված նախագիծը բխում է ՀՀ կառավարության  2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ ծրագրի, «4.5 Առողջապահություն» մասի դրույթներից: 
